
Ka letsatsi le leng ha nkgono a ntse a 
kgothola pone, ho ile ha fihla ledinyane
la katse. Ledinyane lena le ne le le mebala e 
mesweu le e metsho, le le letlenyana.
Nkgono o ne a sa tsebe moo ledinyane lena 
le tswang teng, feela a utlwa a le rata.
A le dumella ho atamela haufinyana le 
yena, hore a le bone hantle.

Nkgono a le nka ha bonolo le ka lerato mme 
a le bitsa a ntse re “Kiti, Kiti.”
Ledinyane la arabela  le ntse le re “miiaw, 
miiaw” le ntse le atamela haufinyana le 
nkgono le isitse mohatla hodimo.
Nkgono a le nka a le phahamisa a ntse a re 

“Kiti, Kiti” a thabile.

Nkgono o ile a hlokomela hore ledinyane
le lapile,yaba o futswela papa ka lebese.
A le fa dijo, la ja, la kgora.
Ka mora hoba Kiti a jele, a robala haufi
le nkgono.

Ya ba Kiti ha a sa kgutlela moo a neng a 
tswa teng. Ka matsatsi ao nkgono a neng 
a ja nama, o ne a kopanyetsa Kiti papa le 
moro wa nama.
O ne a efa le masapo hore e a hlafune.
Bosiu, Kiti o ne a robala ka tlung
tlasa tafole.

Kiti ya hola ho fihlela e e ba katse e 
hodileng. Ka letsatsi le leng Kiti o ile
a bolaya tweba e neng e le ka ntlong.
Nkgono o ne a thabetse hore Kiti o bolaile 
tweba. Ditweba di ne di bakwa ke poone
eo Nkgono a ileng a e kenya ka mekotleng
ka ntlong.

Nkgono o ne a rata Kiti. O ile a ba a rekela 
Kiti bethe ya katse hore e robale ho yona,a 
boela a rekela Kiti kojwana ya boya hore e 
seke ya hatsela ke serame.
Kiti a qala ho robala ka kamoreng eo nkgono 
a behang pone ka ho yona. Ha beke e fela, 
Kiti o ne a se a bolaile ditweba kaofela tse 
neng di kgathatsa nkgono.

Nkgono o ne ena le ditloholo tse neng 
di motjhakela nako le nako ha dikolo 
dikwetswe. Mabitso a ditloholo tseo e ne 
e le Kabelo, Leruo, Mohau le Katleho. Ba ile 
ba tjhakela nkgono jwaloka ka tlwaelo. Bana 
ba ne ba thabile haholo ho fumana Kiti.
Ba ile ba botsa nkgono hore naa o fumane 
kae katse e ntle ha kana.

Ditloholo tsena tsa nkgono di ne di bapala 
le Kiti ebile di e tshella dijo le lebese. Kabelo 
e ne le yena ya thabelang ho fepa Kiti 
haholo. Ka letsatsi la Keresemese, Kiti 
o ile a fuwa dijo tse ngata, tse monate. 
Ka tsatsi leo la Keresemese, Kiti o ile a ja 
nama fela hobane e ne e le ngata ho feta 
matsatsi a mang. Kabelo a leka ho e fa 
dipompong feela Kiti ya hana ho dija.
                       O ne a sa tsebe hore katse
                              ha e je dipompong.

Beke ka morao ho Keresemese, batho ba ile 
ba reka dikirikete.
Letsatsing la ho qetela la selemo dikirikete 
di ne tjheswa matlong a fapaneng.
Ho ile ha utlwahala mehoo e meholo le 
menyakwe. Kiti a matha a ipata tlasa 
bethe, o ne a tshaba medumo le lerata la 
dikirikete. Kiti o ne a tshohile haholo.

Hoseng ha nkgono a tsoha, a elellwa hore 
ha a bone Kiti. A tswela ka ntle a ntse a 
e bitsa empa a sa e fumane. Nkgono a 
tsosa ditloholo tsa hae hore di mo thuse 
ho batlana le Kiti. Ba ile ba e sheba moo e 
tlwaetseng ho robala teng empa ha ba ka 
ba e fumana.

Kiti e fumanwe e ipatile tlasa bethe.
Nkgono o ne a thabile haholo ha ba fumane 
Kiti a ntse a re “Kiti, Kiti” a e jarile a ntse 
a e  tshwara ditsebe. Nkgono a bolella 
ditloholo tsa hae hore dintja le dikatse di 
tshaba lerata le medumo ya dikirikete.
Kiti o ne a thabile haholo hore dikirikete
di fedile.

